Korleis skape fred med naturen?
Vi kan ikkje redde klimaet med å øydelegge naturen! Det er eit av dei viktigaste bodskapa frå rapporten som kom frå FN sitt miljøprogram (UNEP) i februar 2021. Endelig kjem ein rapport som ser klima, natur og forureining i samanheng, og tittelen er Making Peace with Nature – A scientific blueprint to tackle the climate, biodiversity and pollution emergencies. 
No er det ikkje alle som blir å lese ein rapport på 168 sider på engelsk, men konklusjonane bør i alle fall alle få med seg, både i miljørørsla, politikarar i Noreg og andre land og ikkje minst dei som ut frå forskjellige motiv forsøker å få oss til å tru at det grøne skiftet består i å bygge ned mest mogleg natur og grave opp mest mogleg mineral. Eg har derfor trekt ut og omsett nokre sentrale delar av rapporten, og lagt til nokre kommentarar, i von om at fleire vil lese han og bruke han.
Tittelen på rapporten, som i norsk oversetting ville lyde Å skape fred med naturen er eit svar på det generalsekretær i FN, Antonio Guterres seier først i forordet sitt: Menneskeheita fører krig mot naturen. Dette er meiningslaust og sjølvmordersk. Konsekvensane av omsynsløysa vår er allereie tydelige i menneskelig liding, store økonomiske tap og den aukande erosjonenen av livet på jorda.
Generalsekretæren kjem med ei høgst påkrevd åtvaring: Det presserande behovet for å endre forholdet vårt til naturen risikerer å bli oversett blant dei enorme lidingane som blir påført av Covid-19-pandemien. Å redde dyrebare liv og levebrød er den høgaste prioriteten vår. Men ved å avsløre menneskeheita si sårbarheit, kan pandemien også bidra til å gjøre 2021 til eit vendepunkt mot ei meir bærekraftig og inkluderande verd.

For eigen del vil eg legge til at det ikkje er tilfeldig at det er slik. Pandemien er ein god fiende, da alle er i mot han og regjeringane kan ikkje skuldast for å ha starta han. Naturøydeleggingane er derimot ein ønska politikk, som ein derfor ønsker minst mogleg merksemd om. Når får vi sjå regjeringa halde vekentlige pressekonferansar om tiltak for å stoppe naturøydeleggingane?

Generalsekretæren sitt svar på krigen mot naturen er at vi treng først ein fredsavtale med naturen, deretter eit etterkrigsprogram for gjenoppbygging. Alt tyder dessverre på at det er langt fram til ein slik fredsavtale, og gjenoppbygginga vil koste langt meir enn Marshallplanen etter andre verdskrigen.
Giftig vekst
Neste forord er av leiar for UNEP, den danske økonomen Inger Andersen, som ikkje legg fingrane i mellom når ho konkluderer rapporten: Det giftige sporet etter økonomisk vekst – forureining og avfall som kvart år fører til for tidlig død for millionar av menneske verda rundt. Skal vi rette opp dette, betyr det å endre verdiane våre og verdssynet såvel som det finansielle og økonomiske systemet.  

Emnet for rapporten er så enormt at ingen har oversikt over alt. Derfor er det viktig at det blir laga samandrag som vi kan klare å forholde oss til. Rapporten sine 168 sider er sjølv ei samanfatning av ei rekke undersøkingar og rapportar, og han er igjen samanfatta i 25 sider Executive summary. Ut frå dette er det igjen trukke saman dei viktigaste fem konklusjonane og tiltaka, oppsummert på ei side, og desse vil eg her gjengi her:

• Miljøendringar undergrev hardt vunne utviklingsgevinstar ved å forårsake økonomiske kostnader og millionar av for tidlige dødsfall årlig. Dei hindrar framgang i arbeidet for å få slutt på fattigdom og sult, redusere ulikskap og fremje bærekraftig økonomisk vekst, arbeid for alle og fredelig og inkluderande samfunn. 
• Velvære for dagens ungdom og framtidige generasjonar er avhengig av eit presserande og tydelig brot med noverende trender for miljønedgang. Det komande tiåret er avgjørande. Samfunnet treng å redusere utslipp av karbondioksid med 45 prosent innan 2030 samanlikna med 2010-nivå og nå netto nullutslepp innan 2050 for å avgrense oppvarminga til 1,5 ° C, som ønska i Parisavtalen, samtidig som biologisk mangfold blir bevart og gjenoppretta og forureining og avfall blir minimert. 
• Miljøkrisa på jorda og menneskelig velferd må koplast saman for å oppnå bærekraft. Utviklinga av måla, forpliktingane og mekanismene under dei viktigaste miljøkonvensjonane og implementeringa av dei må samordnast for å oppnå betre effekt. 
• Dei økonomiske, finansielle og produktive systema kan og bør omdannast til å drive skiftet til bærekraft. Samfunnet må ta med naturlkapital i beslutningsprosessar, eliminere miljøskadelige subsidier og investere i overgangen til ei bærekraftig framtid. 
• Alle har ei rolle å spele for å sikre at menneskelig kunnskap, oppfinnsomheit, teknologi og samarbeid omplasserast frå å transformere naturen til å transformere menneskeheita sitt forhold til naturen. Polisentrisk styring er nøkkelen til å gi menneske muligheit til å uttrykke seg og handle miljømessig ansvarlig utan unødig vanskeligheiter eller sjølvoppofring.
 
Ikkje motsetning klima / natur
Mens sterke krefter frå organisasjonar for vindkraft og gruvedrift til delar av miljørørsla fortel oss at vi må ofre natur for å redde klimaet, seier rapporten klart at klimaet og naturen blir øydelagt av dei same kreftene, og at dei må sjåast i samanheng:
Klimaendring, tap av biologisk mangfald, landdegradering og akkumulering av kjemikalier og avfall forsterkar kvarandre og er forårsaka av dei same indirekte drivkreftene.  
Rapporten nemner ei rekke eksempel på korleis klimaendringar øydelegg naturen og korleis naturinngrep bidrar til klimaendring.
Planetens helse – vår helse
Den sviktande helsetilstanden til planeten undergrev strevet for å sikre helse og velferd for alle. Forureining er anslått til å forårsake omlag 9 millionar tidlige dødsfall årlig og millionar døyr kvart år av andre miljørelaterte helserisikoar. ... Andre sentrale miljømessige helserisikoar er mangelen på tilgang til reint drikkevatn og sanitærtenester, som gir omlag 1,7 millionar dødsfall årlig frå diare.
Dette er bare eit lite utdrag av eksempla på at menneska si helse er heilt avhengig av helsa til planeten.
Harde tal
Utviklinga dei siste åra kan oppsummerast i harde tal, slik rapporten gjør:
Gjennom dei siste 50 åra har
– Den globake økonimien blitt 5-dobla
– Utvinning av naturressursar er 3-dobla
– Verdsbefolkninga har blitt dobla
– Gjennomsnittsinntekta er dobla
Likevel er framleis 1,3 milliardar svært fattige og 700 millionar sultne.
Bare i 2018 kosta skader frå klimarelaterte naturkatastrofar omlag 155 mrd. $.
Meir enn 3 milliardar menneske er ramma av degradering av land.
Omlag 1/4 av den globale byrda av sjukdommar kjem frå miljørelatert risiko, inkludert sjukdommar overført frå dyr (slik som COVID-19), klimaendringar, forureining og giftige kjemikaliar.
Forureining fører årlig til at omlag 9 millionar dør tidlig.  
Populasjonane av ville virveldyr har gjennomsnittlig gått tilbake med 68 % dei siste 50 åra.
Mengden av ville insektsartar er redusert med meir enn halvparten. 
Over 9 % av dyreartane er utrydda og enno minst 17 % er alvorlig truga.
Omlag 400 millioner tonn tungmetall, løysemiddel og anna industriavfall går kvart år ut i vassdrag og sjø.
Øydeleggande økonomisk verdsordning
Rapporten er ein knusande dom over det rådande økonomiske systemet i verda:

Den aukande urettferdige og ressurs-intensive utviklingsmodellen driver fram miljøøydelegging gjennom klimaendring, tap av biodiversitet og andre former for forureining og degradering av ressursar.

Sosiale, økonomiske og finansielle system sviktar i å ta omsyn til dei grunnleggande fordelane som samfunnet får frå naturen og å gi insentiv til å forvalte han klokt og oppretthalde verdien av han.

Mesteparten av den grunnleggande nytta vi har av naturen har no inga finansiell marknadsverdi, sjølv om naturen er grunnlaget for noverande og framtidig rikdom.

Byrda av miljøøydeleggingar blir følt av alle, men mest av dei fattige og sårbare og av dagene ungdom og framtidige generasjonar. Produsentar og forbrukarar i rike land eksporterer ofte dei miljøfotavtrykk til fattigare land gjennom handel og utsending av søppel. 

Miljøendringar undergrev allereie vunne utviklingsmål og hindrar framgang i å ende fattigdom og svelt, redusere ulikskap og drive fram bærekraftig økonomisk vekst, arbeid for alle og
fredelige og inkluderande samfunn. 

Dette er ein grunnleggande kritikk som går mye lenger enn nokon miljøorganisasjon og også lenger enn mange parti som kallar seg sosialistiske.
Bærekraftmål
Rapporten tar utgangspunkt i FN sine 17 bærekraftmål frå verdskonferansen i Rio i 2012, og viser korleis klimaendringar, landøydelegging og forureining hindrar dei forskjellige måla, som å bekjempe sult og fattigdom og sikre fred, god helse og tilgang til reint vatn.

FNs generalsekretær utnemnde i 2016 statsminister Erna Solberg som ein av to leiarar av pådrivargruppa for bærekraftsmåla. Dette står stikk i strid med hennar eigen politikk på heimebane, med fortsatt full fart i oljeutvinning og leiting, sjødumping av gruveslam og nedbygging av natur for vindkraft. Eg saknar ein offentlig debatt om konfliktane mellom bærekraftmåla og Noregs politikk. 
Urfolkskunnskap
Anerkjenning av tradisjonane og kunnskapen til urfolk og lokalsamfunn er også viktig, seier rapporten. Samtidig fører regjeringa Solberg krig mot urfolket på heimebane, gjennom intensiv utbygging av kraftverk, gruver og hytteområder i reinbeitedistrikt, noko som trugar med å fjerne grunnlaget for den urfolkskunnskapen vi har om naturforvaltning i Noreg. 

Verneområde
Rapporten tar til orde for kraftig utvidig av verna område for å inkludere biologisk mangfald som enno ikkje er verna. Han viser til at ei rekke land har som mål å verne 30 % av land og sjøområde innan 2030. Det er omlag det dobbelte av det Noreg har verna.  
Rein energi?
Eit av kapitla i rapporten som det sikkert vil vere delte meiningar om, også i miljørørsla, gjeld energiomlegginga:
Universal tilgang til rein energi krev ein rask overgang til låg-karbon-system både i produksjon og bruk av energi. 
Her merka eg meg at ein ikkje kallar produksjon og bruk av "fornybar" energi for karbonfri, men for låg-karbon-system, noko som er langt meir realistisk enn det som er vanlig i Noreg. 
Investeringar i energioverføring treng å vekse 5-6 gongar mellom no og 2050 for å oppnå målsettinga frå Paris-avtalen om å avgrense oppvarminga til 1,5°C. Fornybar energiteknologi som vind og sol, i lag med forbetra energieffektivitet i bygningar og andre stadar, vil bli avgjørande. 

No er vi midt i norsk energi- og miljødebatt, og mange er nok skeptiske til mye av denne satsinga. Her tar imidlertid rapporten eit svært viktig forbehold som kan lesast som ei åtvaring om å ikkje gjøre det ein har gjort i Noreg:

Storskala fornybare energiinstallasjonar på land, i vassdrag og i havet krev omsorgsfull planlegging for å unngå eller minimere skadelige effektar på naturen og på mat- og vasstryggleik. 

Og vi i det kraftrike Noreg bør kanskje innrømme at om vi klarer oss utan meir vind- og vasskraftutbygging, så kan begge delar vere naudsynt i andre land.
Kva må gjørast?
Å endre menneskeheita sitt forhold til naturen er nøkkelen til ei bærekraftig framtid. 

Bare med ei systemendring kan ein oppnå velferd for alle innafor Jorda sin kapasitet til å støtte liv, forsyne ressursar, og absorbere avfall. Denne transformasjonen vil innebære ei fundamental endring i den teknologiske, økonomiske og sosial organiseringa av samfunnet, inkludert verdssyn, normer, verdiar og styring. 

Det er grunnleggande at problema med klimaendringar, tap av biodiversitet, landdegradering og forureining av luft og vatn blir behandla i lag.  

Regjeringar bør skifte frå miljøskadelige subsidier, investere i kolfattige og naturvennlige løysingar og teknologiar, og systematisk internalisere miljømessige og sosiale kostnader.
Her må eg kommentere at dette er vel og bra, men kva som er naturvenlige løysingar er jo svært omdiskutert og mye er marknadsført som naturvenlig sjølv om det rammar naturen på andre måtar.

Skifte av skattlegging frå produksjon og arbeidskraft til ressurs bruk og avfall fremmer ein sirkulær økonomi. 

Det siste minner svært om kravet om miljøavgift på uttak av ressursar og utslepp frå produksjon, slik som blant anna Naturvernforbundet har stilt.
Å redusere ulikskapar og risikoen for sosial konflikt krev minimering og reversering av miljøforringing og nedgang i naturressursar. Det krev også strukturelle endringar i økonomien, inkludert trinn for å fremme rettferd og bringe i orden individuelle og kollektive rettar til eigedom, ressursar og utdanning.

Å fø menneskeheita, sikre vass- og energitryggleik, og forbetre bevaring, restaurering og bærekraftig bruk av naturen er komplementære og nært gjensidig avhengige mål. Å nå desse måla krev matsystem som arbeider med naturen, reduserer sløsing og er tilpassingsdyktige til endringar og motstandsdyktig mot sjokk. Småskala bønder, spesielt kvinnelige bønder, er sentrale i utfordringa med mat og ernæringstryggleik og må bli styrka. 
Alle må bidra
Rapporten har satt opp ei lang liste over kva dei forskjellige aktørane kan og bør bidra med, frå internasjonale organ til nasjonale regjeringer, finansinstitusjonar, næringsliv, frivillige organisasjonar, einskildpersonar, hushaldninger, urfolk, lokalsamfunn, forskings- og utdanningsinstitusjonar, medier og sosiale nettverk. Det vil føre for langt å ramse opp frå dei, lista er å finne på s. 37-45 i rapporten. Det er nok langt fram til alle desse vil følge tilrådingane, men mye hadde vore vunne bare om desse hadde lese rapporten og sett seg som mål å gjennomføre nokre av tiltaka. 
Kven tar rapporten på alvor?
Det er ikkje nokon vidare dristig spådom at denne rapporten ikkje vil bli omfamna av dei fleste regjeringar, særlig i dei vestlige rike landa. Men konklusjonane er så grundig underbygd og dokumentert at et vil vere vanskelig å argumentere mot han. Vi må derfor rekne med at han vil bli forsøkt tidd i hel av dei kreftene som tener på fortsatt ressursøyding, forureining og forbruksauke. Ser vi på Noreg, er rapporten ikkje bare i strid med politikken til noverande regjering, men også i stor grad med opposisjonen, som vil ha same vekst, bare med ei anna fordeling. Rapporten er ei utfordring til alle politiske parti, og dei bør bli utfordra på han og pressa til å svare på kva dei vil gjøre med han. Han er også ei utfordring til miljørørsla, som trass i at dei har kome med mye av den same kritikken ofte har vore redde for å legge ansvaret på den kapitalistiske verdsøkonomien. 

Det første trinnet er å gjøre rapporten meir kjent. At han ligg på nettet på engelsk er ikkje nok. Han må omsetjast til norsk (og gjerne samisk) og bli tilgjengelig både på nettet og i papirutgåve. Kva med å starte studiesirklar og diskusjonsmøte rundt rapporten, for med utgangspunkt i denne å lage forslag til oppfølging på lokalt, regionalt, nasjonalt og globalt nivå? Rapporten burde vere grunnlag for alle parti som no vedtar valprogram. Partia må i alle fall utfordrast på dette i valkampen. Og ikkje minst må miljøorganisasjonane gå i seg sjølv og spørje om dei i program og praksis tar denne rapporten på alvor.  

Så spør du kanskje om eg har studert heile rapporten, og det må innrømmast at så langt har eg ikkje kome enno. Denne omtalen bygger vesentlig på samandraget og litt leiting her og der, men eg har funne ut at eg vil heller skrive og publisere dette først, og så halde fram studiane etterpå. Rapporten er svært innhaldsrik, men det viktigaste trur eg har kome fram her, som eit grunnlag for å starte debatten om kva som trengst av omlegging av politikken i Noreg for å bidra til å berge både klima og natur.
